
— 135 —







„Ah, itoe loe traoesa takoet, samoea ada goea poenja perkara.“

„Eh, kaloe entjim taoe, habis ia dateng oebrak-abrik di sini ? Baek kaloe lagi ada entjek; kaloe entjek lagi engga ada, bagimana ?“

„Kaga boleh djadi ia brani berboeat begitoe! Kaloe dia brani goea djoega engga nanti takoet boeat oebrak-abrik sama dia.“

„Tapi saia toh jang djadi engga enak kaloe sampe djadi riboet begitoe !“

„Loe traoesa takoet. Engga, dia engga nanti brani berboeat begitoe. Kaloe goea kata engga, engga da.“

Soan-nio berdiam kombali.

Sakali ini Kek-soen lantas dapet njataken jang nonanja poenja moeka ada berobah djadi koerang senang. Djoega ia berdiam sabentaran, kamoedian laloe berkata dengen tarik aer moeka manis:

„Ka mana itoe tjintjin, itoe toesoek konde, itoe gelang, itoe peniti jang goea kasi ? Engga maoe dipakeh-pakeh abis maoe diboeat apa ?“

„Engga maoe pergi ka mana-mana pakeh itoe si maoe apa; ada sadja di dalemtoe.“

„Tjintjinnja sama gelangnja toh boleh pakeh sari-sari.“

„Itoe si gampang. Ini saia djadi kesal. takoet entjim nanti djadi mara sama saia. Ai bagimana ?“

„Ah, goea soeda kata, itoe loe traoesa kwatirin.

